
Þessi skýrsla fjallar um lífmassa í Eyjafirði, sem staðsettur er á Norðurlandi og 

möguleika þess að framleiða vistvænt eldsneyti úr honum miðað við núverandi 

aðstæður. Áhersla er fyrst og fremst lögð á framleiðslu etanóls, lífdísils og 

metangass, en í dag er metangas eina innlenda lífræna eldsneytið sem selt er á 

landinu.  

Tilgangur verkefnisins var að kanna hvort mögulega væri hægt að nýta það mikla 

magn lífræns úrgangs sem fellur til á svæðinu í stað þess að urða hann í Glerárdal. 

Umhverfismeðvitund hefur vaxið mikið undanfarin ár og almenningur og fyrirtæki 

eru orðin mun meðvitaðri um stöðu mála og nauðsyn þess að grípa þurfi í taumana 

varðandi aukningu gróðurhúsalofttegunda. 

Uppbygging skýrslunar er þannig háttað að á eftir inngangi kemur fræðikafli um 

lífmassa og einnig er litið á orkujafnvægi og vandamál sem tengjast útreikningum 

á því, þar sem enginn viðurkenndur staðall er fyrir hendi til að samræma 

reikningsaðferðir. Þar á eftir koma svo fræðikaflar um etanól, metangas og lífdísil 

þar sem skoðaðir eru kostir þeirra og gallar, helstu framleiðsluleiðir og hráefni. 

Einnig eru kaflar um dreifikerfi eldsneytis og bílaframleiðendur þar sem kannað er 

hvað þeir eru að leggja til í baráttunni við aukin gróðurhúsaáhrif. Þar á eftir kemur 

kafli um Eyjafjörð þar sem tekið er saman hversu mikið fellur til af lífmassa í dag 

og velt upp spurningunni um hversu mikið sé hægt að framleiða á svæðinu. Í lokin 

koma svo vangaveltur um hvort þessar aðgerðir, þ.e. að framleiða eldsneyti úr 

lífmassa í Eyjafirði, geti verið hagkvæmar og ef svo er, þá hvaða eldsneyti og 

hvaða aðferð yrði hagkvæmust.  

